
Монгол Улсын Их Хурлын 2022 оны намрын ээлжит чуулганы
Төрийн байгуулалтын байнгын хорооны 11 дүгээр сарын 08-ны өдөр 

/Мягмар гараг/-ийн хуралдааны товч тэмдэглэл
 
Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав.
 
Хуралдаанд ирвэл зохих 19 гишүүнээс 11 гишүүн хүрэлцэн ирж, 57.9 хувийн ирцтэйгээр хуралдаан 11 цаг 57 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: А.Адъяасүрэн, С.Бямбацогт, Г.Занданшатар, Б.Пүрэвдорж, Л.Оюун-Эрдэнэ, Х.Нямбаатар.

 
Нэг.Төрийн албаны тухай хуульд нэмэлт оруулах тухай хуулийн төсөл /Улсын Их Хурлын гишүүн С.Чинзориг нарын 5 гишүүн 2022.10.12-ны өдөр өргөн мэдүүлсэн, эцсийн хэлэлцүүлэг/
 

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх С.Дунжидмаа, Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.
Төслийг эцсийн хэлэлцүүлэгт бэлтгэсэн талаар танилцуулгыг Төрийн байгуулалтын байнгын хорооны дарга Ж.Мөнхбат танилцуулав.
Танилцуулгатай холбогдуулан Улсын Их Хурлын гишүүн Ё.Баатарбилэг, С.Амарсайхан нарын тавьсан асуултад Төрийн байгуулалтын байнгын хорооны дарга Ж.Мөнхбат хариулж, тайлбар хийв.
Улсын Их Хурлын гишүүн Н.Энхболд, С.Амарсайхан нар санал хэлэв. 
Төрийн албаны тухай хуульд нэмэлт оруулах тухай хуулийн төслийн талаар Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав. 
Монгол Улсын Их Хурлын чуулганы хуралдааны дэгийн тухай хуулийн 

42 дугаар зүйлийн 42.2.3-т заасны дагуу хураалгасан санал:
Ж.Мөнхбат: Улсын Их Хурлын гишүүн С.Амарсайханы гаргасан, Төслийн 1 дүгээр зүйлийг “51.3.Сум болон нийслэлийн Багахангай, Багануур, Налайх дүүрэгт тасралтгүй ажиллаж байгаа төрийн захиргааны албан хаагчид таван жил тутамд нэг удаа зургаан сарын үндсэн цалинтай нь тэнцэх хэмжээний мөнгөн урамшууллыг олгох бөгөөд мөнгөн урамшуулал олгох журмыг Засгийн газар батална.” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  9
Татгалзсан:

  3
Бүгд:


12
75.0 хувийн саналаар санал дэмжигдлээ.
Монгол Улсын Их Хурлын чуулганы хуралдааны дэгийн тухай хуулийн 
42 дугаар зүйлийн 42.2.2-т заасны дагуу хураалгасан санал:
Ж.Мөнхбат: Улсын Их Хурлын гишүүн Н.Энхболдын гаргасан, Төслийн 2 дугаар зүйлийн “2023” гэснийг “2024” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  9
Татгалзсан:

  3
Бүгд:


12
75.0 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Г.Ганболд Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 12 цаг 14 минутад хэлэлцэж дуусав. 
Байнгын хорооны хуралдаанаар 1 асуудал хэлэлцэв.

Хуралдаан 18 минут үргэлжилж, 19 гишүүнээс 13 гишүүн хүрэлцэн ирж, 68.4 хувийн ирцтэйгээр 12 цаг 15 минутад өндөрлөв. 

Ц.АЛТАН-ОД

МОНГОЛ УЛСЫ Н ИХ ХУРЛЫН
2022 ОНЫ НАМРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ

11 ДҮГЭЭР САРЫН 08-НЫ ӨДӨР /МЯГМАР ГАРАГ/-ИЙН

ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

Ж.Мөнхбат: Улсын Их Хурлын 2022 оны намрын ээлжит чуулганы 11 дүгээр сарын 08-ны өдрийн Төрийн байгуулалтын байнгын хорооны хуралдааны ирц бүрдсэн тул Байнгын хорооны хуралдаан нээснийг мэдэгдье. 

Өнөөдрийн хуралдаанаар хэлэлцэх асуудлыг танилцуулъя. 

Төрийн албаны тухай хуульд нэмэлт оруулах тухай хуулийн төсөл. Улсын Их Хурлын гишүүн С.Чинзориг нарын 5 гишүүн 2012 оны 10 сарын 12-ны өдөр өргөн мэдүүлсэн. Эцсийн хэлэлцүүлэг хийнэ. 

Хэлэлцэх асуудал дээр саналтай гишүүн байна уу? Алга байна. Хэлэлцэх асуудалдаа оръё. Төрийн албаны тухай хуульд нэмэлт оруулах тухай хуулийн төслийн эцсийн хэлэлцүүлгийг явуулъя. 

Эцсийн хувилбарын төсөл болон эцсийн хэлэлцүүлэгт бэлтгэсэн тухай танилцуулгыг гишүүдэд тараасан байгаа. Эцсийн хэлэлцүүлэгт бэлтгэсэн тухай танилцуулгыг уншиж танилцуулъя.

Улсын Их Улсын Их Хурлын дарга, эрхэм гишүүд ээ, 

Монгол Улсын Их Хурлын гишүүн С.Чинзориг нарын 5 гишүүн 2022 оны 10-дугаар сарын 12-ны өдөр Улсын Их Хуралд өргөн мэдүүлсэн Төрийн албаны тухай хуульд нэмэлт оруулах тухай хуулийн төслийн анхны хэлэлцүүлгийг Улсын Их Хурал 2012 оны 11 дүгээр сарын 04-ний өдрийн чуулганы нэгдсэн хуралдаанаараа хийж, эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ. 

Тус Байнгын хороо Төрийн албаны тухай хуульд нэмэлт оруулах тухай хуулийн төслийн эцсийн хэлэлцүүлгийг Монгол Улсын Их Хурлын чуулганы хуралдааны дэгийн тухай хуулийн 42 дугаар зүйлийг баримтлан явуулсан болно.

Нэгдсэн хуралдааны анхны хэлэлцүүлгээр олонхын дэмжлэг авсан саналуудыг хуулийн төсөлд нэмж тусган төслийн агуулга, зарчмыг алдагдуулахгүйгээр үг хэллэг, дэс дараалал, бүтцийн шинжтэй засварыг хийж, эцсийн хэлэлцүүлэгт бэлтгэсэн төсөл болон Байнгын хорооны танилцуулга, зарчмын зөрүүтэй саналын томьёоллыг Та бүхэнд тараасан болно. 

Улсын Их Хурлын эрхэм гишүүд ээ, 

Төрийн албаны тухай хуульд нэмэлт оруулах тухай хуулийн төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа.

Танилцуулгатай холбогдуулан асуух асуулттай гишүүд байна уу? Ё.Баатарбилэг гишүүн. С.Амарсайхан гишүүнээр тасаллаа. Ё.Баатарбилэг гишүүн.

Ё.Баатарбилэг: Энэ ажлын хэсгийнхнээс асууя.

Өмнөх хэлэлцэх эсэх болон анхны хэлэлцүүлэг дээр яригдаж байсан нэг асуудал байгаа юм. Энэ нөгөө 5 жил тутам гэж орж ирж байгаа юм. 

Тэгээд яг нөгөө “тасралтгүй”. Яг төрийн захиргааныхаа албанд “тасралтгүй” 5 жил гэдгээрээ явж байгаа гэж би ойлгож байгаа шүү дээ. Энэ дээр нэг тодруулга өгөөч. Тэгэхгүй болохоор өөр ажил албан тушаалд ажиллаж байгаад 5 дахь жилдээ орж ирээд нэмэгдэл урамшуулал авах энэ тэр асуудал гарч ирж байна уу, үгүй юу гэдэг нэг асуудал.

Хоёрдугаарт, нэгэнт энэ дүүргийн асуудлууд орж ирж байгаа учраас аймгийн төвийн сумын Тамгын газрын асуудлууд энд хамрагдаж байгаа гэж ойлгож байна. Энэ зөв байна уу гэдгийг асууя. Хоёр зүйл дээр тодруулга өгөөч.

Ж.Мөнхбат: “Тасралтгүй” гэдэг ойлголт энэ заалтын зохицуулалт байгаа. Өөрөөр хэлэх юм бол төрийн албанд орж ирээд сар болоод юм уу, хоёр сар болоод энэ урамшууллыг авна гэсэн ойлголт байхгүй. 

Сум болон нийслэлийн Багахангай, Багануур дүүрэгт тасралтгүй ажиллаж байгаа гэж ингэж явж байгаа. 

Тэгэхээр сум болон гэхээр аймгийн төвийн сум бол орно гэсэн үг. 21 аймгийн. С.Амарсайхан гишүүн.

С.Амарсайхан: Чуулганаар хэлэлцэх үед бас санал гаргасан. Алслагдсан дүүргүүдтэй холбоотой. Гурван дүүргийн Багануур, Багахангай орсон. Налайх хасагдсан.

Тэгэхээр 21 аймгийн суманд ороод алслагдсан дүүргүүдээс гурван дүүргийн хоёрыг нь оруулаад нэгийг нь хасчих нь бас зохимжгүй бөгөөд зарчимгүй байна. 

Тийм учраас энэ асуудал дээр эргэж харж, Налайх дүүргийг нэмж оруулах шаардлагатай байна гэж. 

Улсын Их Хурлын даргаас эцсийн хэлэлцүүлэг дээр найруулга, бас үг үсгийг нь засаад Налайхыг оруулж ирэх нь зүйтэй гэдэг ийм чиглэл өгсөн. Эрх тэгш хандах ёстой гэж. Гурвуулаа алслагдсан дүүрэг. Газар нутгийн хувьд ч гэсэн бас алслагдмал бөгөөд ойрхон аймаг, сумтай ялгаагүй ийм нөхцөлд байгаа. 

Тийм учраас энэ асуудлыг хэрхэн яаж тусгасан юм. Улсын Их Хурлын чуулган дээр ярьсан асуудал. Улсын Их Хурлын даргаас өгсөн чиг ямар хэмжээнд тусгагдсан бэ гэдэг асуулт байна. 

Ж.Мөнхбат: С.Амарсайхан гишүүний асуулт ийм юм. 

Одоо энэ аймгийн төвөөс бусад сумын болон нийслэлийн Багахангай, Багануур дүүрэгт тасралтгүй ажиллаж байгаа төрийн захиргааны албан хаагчид 5 жил тутамд нэг удаа 6 сарын үндсэн цалинтай тэнцэх хэмжээний мөнгөн урамшууллыг олгох бөгөөд мөнгөн урамшуулал олгох журмыг Засгийн газраас батална гээд санал гаргасан Ц.Сандаг-Очир, Ц.Идэрбат, Д.Тогтохсүрэн, С.Амарсайхан гээд таныг оруулсан. Ингээд Ц.Идэрбат гээд. Ийм гишүүд өмнөх Төрийн байгуулалтын байнгын хороон дээр санал гаргасан юм. 

Налайх гэж байгаагүй. Ц.Сандаг-Очир гишүүн хэн эд нарын бичиж өгсөн санал байхгүй юу. Ц.Идэрбат эд нарын. Энэ Д.Тогтохсүрэн дарга хамгийн сүүлд Байнгын хороон дээр бичиж өгсөн санал.

Би одоо тайлбар хэлээдэхье. Тэгээд нэгдсэн чуулган дээр Байнгын хороон дээр унасан санал нь босчихсон байгаа байхгүй юу. Тэгээд чуулган дээр боссон санал дээр Налайх гэж байхгүй байгаа. Одоо та Налайх гэдэг санал гаргаад санал хураалгах эрх нээлттэй байгаа. 

Гэхдээ дэгийн 42.2.3-т зааснаар гуравны хоёроор болно. Тэгвэл С.Амарсайхан гишүүн зарчмын зөрүүтэй саналаа гаргачих. Н.Энхболд гишүүн.

Н.Энхболд: Энэ хуулийн санаачлагчийн нэг нь байгаа юм. 

Тэгээд анхны оруулсан үзэл баримтлалаасаа нэлээн хальчихсан ийм эцсийн хувилбар орж ирж байна. Тэгээд үүнтэй холбогдуулаад би зүгээр юм асуухгүй. Хоёр санал хэлье.

Ер нь бид дэгийн тухай хуульдаа нөгөө хуулийн тухай хууль байна шүү дээ. Тийм ээ. Энэ хоёр юмандаа ер нь боловсруулж байгаа хуулийн үзэл баримтлал гэж юу юм бэ гэдэг зааг юмаа тогтоож өгөх хэрэгтэй байна. Үүнийг манай Байнгын хороо санаачилж хийх нь зүйтэй болов уу гэж бодож байна. Тэгэхгүй бол олон удаа ийм юм давтагдаж байгаа. 

Нэг асуудал барьж аваад тэр дагуу хууль боловсруулаад ороод ирэхээр араас нь өөр асуудлууд анхны үзэл баримтлалтай нь зөрчилдсөн юмнууд орж ирээд тэгээд гишүүдийн олонхоор аваад явчихдаг. Энэ нь өөрөө Улсын Их Хурлын үйл ажиллагаанд тийм их зохистой зүйл биш байгаа юм. 

Тэгэхээр үүнийг нэгдүгээрт Байнгын хороон дээр хэдүүлээ нэг ярилцаж, шаардлагатай бол яг тэр хуулийн үзэл баримтлал гэдэг зүйлийг хаагуур нь хязгаарлаж, түүнээс давсан зүйлүүдийг нь нэмж оруулахгүй байх. Дотор нь байгаа зүйлүүдийг нь гишүүдээс гарсан саналын дагуу нэмж оруулж байх ийм зохицуулалт хийх зайлшгүй шаардлага байна. 

Энэ бол яах вэ харьцангуй бага жишээ юм. Би түрүүчийн хурлууд дээр ч хэлж байсан. Хэдэн жилийн өмнө зэсийн татвартай холбоотой асуудал орж ирэхэд хойноос нь алтыг дагуулаад. Тийм ээ. Огт тэр үзэл баримтлалаас гадуур юмнууд орж ирээд. Тэгээд тэр нь өөрөө эдийн засагт ихээхэн сөрөг нөлөө үзүүлж байсан. Гадаадын хөрөнгө оруулагчид, дотоодын хөрөнгө оруулагчдын хандлагад маш буруу сөрөг хандлага өгсөн. 

Тэгээд бид нарын Их Хурлаас гаргаж байгаа асуудал төрийн бодлогод буруу үр дагавар дагуулсан ийм зүйл болж байсан. Энэ жишээ. Том жижиг хоёр жишээ энэ байж байна. Тэгэхээр энэ дээр бид нар нэгд анхаармаар байна. 

Хоёрт, ингээд дүүргүүд нэмээд ороод ирэхээр, тэр аймгийн төвийн сум нэмээд ороод ирэхээр их бага хэмжээний мөнгөний асуудал заавал яригдана. Одоо ингээд бид нар үүнийг ингээд олонхоороо гаргачих байх л даа. Тэгвэл төсөв эцэслэж батлагдаагүй байгаа юм чинь ингээд манай эндээс ийм хууль гарчихсан шүү гэж хэлээд ажлын хэсэг дээр тэр Төсвийн байнгын хороон дээр ямар нэгэн зохицуулалт хийх шаардлага гарна гэж бодож байна. 

Тэгэхдээ энд бас л мөнгөний их багын тухай асуудал биш, зарчмын асуудал байгаа юм. 

Тэгэхгүйгээр хийе гэвэл 2 дугаар зүйлээ 2024 он болгодог юм уу, яадаг юм. Ингэж хийхгүй бол. Одоо 2023 оных гээд хийчихвэл бид нар чинь боочихсон байгаа шүү дээ. Гурав, дөрөвдүгээр хэлэлцүүлэг л үлдчихсэн. Ажлын хэсэг хуралдаад дуусчихсан. Төсвөөр санал хураах гээд байж байгаа. 

Тэгээд энэ дахиад жижиг ч гэсэн зөрчил гарна. Үүнийг би бас анхаарах хэрэгтэй гэж байна. Эсвэл ажлын хэсгээр үүнийгээ дахиж хэлэлцүүл. Эсвэл мөрдөх хугацаагаа 2023 гээд тараачихсан байна шүү дээ. Тэгвэл тараасан юм аа 2024 он гэж бич л дээ.

Ж.Мөнхбат: Үгүй ээ, үгүй. Наадах чинь тараахдаа 2024 гэж бичиж болохгүй шүү дээ. Энэ чинь анх Төрийн байгуулалтаар 2023 гэж ороод явчихсан байхгүй юу.

Нэгдсэн чуулган дээр санал босохоор шинэ нөхцөл байдал үүсчихэж байгаа байхгүй юу. 

Тэгэхээр Байнгын хороогоор шийдсэн асуудлыг одоо өнөөдөр Байнгын хороогоор л бид 2024 гэж болгож өөрчилнө. Тэгэхгүй гэвэл ажлын хэсгээс юу гэдэг юм Байнгын хорооны ажлын албанаас шууд 2024 гээд бичиж орж ирж болохгүй байгаа байхгүй юу. Дэг зөрчсөн болчих гээд.

Н.Энхболд: Тэгэхээр ингэж зохицуулахгүй бол болохгүй шүү гэдгийг хэлж байгаа юм. 

Ж.Мөнхбат: Тийм тийм.

Н.Энхболд: Тэгвэл одоо санал хураах нь байна шүү дээ. 

Ж.Мөнхбат: Тийм. 2 дугаар зүйл дээр санал хураана.

Тэгэхээр юу вэ гэхээр Нямаагийн Энхболд гишүүний ярьж байгаа энэ зүйл бол үнэн. Тэгээд одоо бид өнөөдөр мөрдөж байгаа хүчин төгөлдөр байгаа Хууль тогтоомжийн тухай хууль, дэгийн тухай хуулиараа хэлэлцээд л ийм байдалд хүрч байгаа юм. 

Ер нь олон хууль дээр хууль санаачлагч нар өөрсдөө зарчмын зөрүүтэй санал гаргаад л, өөрсдөө анх өргөсөн зарчмаасаа ингээд зөрөөд явчхаж байгаа юмнууд зөндөө байгаа. Тэгээд үүнийг харин яамаар юм. Бүгдээрээ Их Хурлын дарга дээр ярьж, даргын дэргэдэх зөвлөл дээр бас ярья. 

Тэгээд ер нь цаашдаа ингээд өргөн барьсан зарчмаасаа ингээд зөрүүтэй юмнуудыг ингээд баахан юм болгоод явчихдаг.

Одоо саяын таны ярьдаг энэ 2 дугаар зүйл гээд байгаа юм чинь тийм байхгүй юу. Чуулган дээр энэ асуудал босоод ирсэн учраас төсөв мөнгөтэй холбоотой шинэ асуудал үүсчихэж байгаа юм. 

Тэгэхээр хэрэгжих хугацааг дахиж 2023 гэж өмнө нь Төрийн байгуулалтаар шийдсэн. Тэгэхээр үүнийг дахиж 2024 болгодог ч юм уу. Хойшлуулахаас өөр аргагүй ийм нөхцөл байгаа. 

Тэгэхээр та энэ дээр 2024 болгоё гэдэг санал гаргачихаж болно. Н.Энхболд дарга аа. Тийм.

С.Амарсайхан гишүүн. Зарчмын зөрүүтэй санал. 

С.Амарсайхан: Хуулийн төслийн 51.3 дээр “сум” гэдэг дээр нийслэлийн алслагдсан гурван дүүрэг буюу Багахангай, Багануур дүүргийг нэмье гэдэг санал өмнө нь Байнгын хороон дээр гаргасан.

Багахангай, Багануур дүүрэгт тасралтгүй ажилласан болон ажиллаж байгаа төрийн захиргааны албан хаагчид 5 жил тутамд нэг удаа 6 сарын үндсэн цалинтай нь тэнцэх хэмжээний мөнгөн урамшууллыг олгох бөгөөд мөнгөн урамшуулал олгох журмыг Засгийн газар батална гэж. Ингээд Налайх дүүргийг орхиод оруулчихсан байгаа юм. 

Тэгэхээр Налайх дүүрэг, Багахангай, Багануур дүүрэг гурвуулаа алслагдсан дүүрэг бөгөөд бас амьжиргааны түвшин доогуур, ажлын байр хомс, иргэдийн орлого бас хүнд. Дээрээс нь ажиллах хүчин бас тогтвортой ажиллахад хүндрэлтэй ийм алслагдсан гурван дүүрэг.  

Тэгэхээр энэ Багахангай, Багануур гэдэг дээр нэмээд Налайх дүүрэгт гэж хуулийн төслийн 51.3 дээр нэмж оруулах зарчмын зөрүүтэй санал гаргаж байна.

Ж.Мөнхбат: С.Амарсайхан гишүүн 51.3 дээр 1 дүгээр зүйл дээр “сум болон нийслэлийн Багахангай, Багануур гэдэг дээр Налайх дүүрэгт гэж. Налайх гэдэг нэр нэмье гэж ийм зарчмын зөрүүтэй санал гаргаж байгаа юм байна. 

Энэ сум болон нийслэлийн Багахангай, Багануур дүүрэгт тасралтгүй ажиллаж байгаа гэдэг энэ саналыг Ц.Идэрбат, Ц.Сандаг-Очир, ДТогтохсүрэн нарын гишүүд өмнөх Төрийн байгуулалтын байнгын хорооны хурал дээр гаргасан. Төрийн байгуулалтын байнгын хороон дэмжигдээгүй. Чуулган дээр энэ боссон учраас ингээд өнөөдөр ороод ирж байгаа. Таны санал бол одоо та Байнгын хороон дээр зарчмын зөрүүтэй санал гаргаж байна. 

Тэгэхээр дэгийн хуулийн 42.2.3-аар нэгдсэн хуралдааны анхны хэлэлцүүлгээр санал хурааж дэмжигдсэн боловч уг саналаар Байнгын хорооны хуралдаанд оролцсон гишүүдийн гуравны хоёроос доошгүй нь дахин санал хураалгах шаардлагатай гэж үзсэн бол зарчмын зөрүүтэй санал дээр санал хураана гэсэн ийм дэгийн хуулийн заалттай. 

Тэгэхээр одоо таны гаргаж байгаа зарчмын зөрүүтэй саналаар санал хураах уу, үгүй юу гэдэг санал хураалт явуулна. Гуравны хоёр нь санал хураах шаардлагатай гэж үзэх юм бол таны гаргасан саналыг санал хураагаад ердийн 50 дээр нэмэх нь 1-ээр шийдээд явах ийм дэгийн тухай хуулийн 42.2.3-ын ийм зохицуулалт байгаа. Тэгэхээр энэ зохицуулалтын дагуу явна шүү гэдгийг хэлье.

Ингээд С.Амарсайхан гишүүн зарчмын зөрүүтэй санал гаргасан учраас санал хураалт явуулъя.

С.Амарсайхан гишүүний гаргасан саналаар санал хураах нь шаардлагатай гэдэг саналын томьёоллоор санал хураалт явуулъя. Гуравны хоёр нь дэмжих юм бол С.Амарсайхан гишүүний гаргасан зарчмын зөрүүтэй саналаар санал хураана гэсэн үг. 42.2.3-аар санал хураалт.

12-оос 9 гишүүн дэмжиж, гуравны хоёроос дээш санал авсан учраас С.Амарсайхан гишүүний гаргасан зарчмын зөрүүтэй саналаар санал хураалгахаар болж байна. 

Хуулийн төслийн 1 дүгээр зүйл 51.3 дээр сум болон нийслэлийн Багахангай, Багануур гэсэн дээр нэмж Налайх дүүрэгт тасралтгүй ажиллаж байгаа гээд ингээд нэмээд Налайх дүүргийг нэмье гэсэн зарчмын зөрүүтэй санал гаргаж байгаа. Зарчмын зөрүүтэй саналыг дэмжье гэдэг саналын томьёоллоор санал хураалт. Энэ бол ердийнхөөр. Гуравны хоёроор биш. 

75.0 хувийн хувиар санал дэмжигдлээ. С.Амарсайхан гишүүний гаргасан зарчмын зөрүүтэй санал дэмжигдлээ. 

Яах вэ, нэгийг одоо ялгаад яах вэ. Тийм ээ. Н.Энхболд гишүүн санал гаргая.

Н.Энхболд: Түрүүн би бас хэлсэн. Хэрэв ингээд аймгийн төвийн сумууд, Багахангай, Багануур, Налайх нэмэгдэж байгаа бол энэ 2023 оны төсөвт хөдөлгөөн орж таарна. 

Тэгэхээр үүнийг ярих хэрэгтэй. Ажлын хэсэг яриад би бараг боочихсон. Одоо дэмий болов уу л гэж бодож байна. 

Тэгэхээр оныг нь 2024 оны 01 сарын 01-нээс эхлэн дагаж мөрдөнө гэж хийхгүй бол энэ хууль зөрчигдөх гээд байна. Тэгээд зарчмын зөрүүтэй санал 2 дугаар зүйлийг энэ хуулийг 2024 оны 01 сарын 01-ний өдрөөс эхлэн дагаж мөрдөнө гэж төсвийн хууль, бусад хууль тогтоомжтойгоо нийцүүлэх шаардлагын үүднээс өөрчлөлт хэрэгтэй байна. Ийм зарчмын зөрүүтэй санал оруулж байна.

Ж.Мөнхбат: Нямаагийн Энхболд гишүүн хуулийн төслийн 2 дугаар зүйл дээр санал гаргаж байгаа юм байна. Хэрэгжих хугацаатай холбоотой. Чуулганы нэгдсэн хуралдаанд хэлэлцэх үед төсөвтэй холбогдуулж гүйцээн боловсруулах чиглэлийг хуралдаан даргалагч Улсын Их Хурлын даргаас өгсөн. 

Тийм учраас санал хураалт явуулах юм бол энэ ердийн хувиар санал хураагдана. Ингээд Нямаагийн Энхболд гишүүний гаргасан саналаар санал хураая.

2 дугаар зүйл. Энэ хуулийг 2024 оны 01 дүгээр сарын 01-ний өдрөөс эхлэн дагаж мөрдөнө. Дэмжье гээд санал хураая. 

9 гишүүн дэмжиж, 75.0 хувийн саналаар санал дэмжигдлээ. 

Төрийн албаны тухай хуульд нэмэлт оруулах тухай хуулийн төслийн эцсийн хэлэлцүүлгийг явуулж дууслаа. 

Байнгын хорооны хуралдаанд хэн танилцуулах вэ. Г.Ганболд танилцуулах уу? Улсын Их Хурлын гишүүн Г.Ганболд танилцуулна.

Төрийн байгуулалтын байнгын хорооны энэ өдрийн хэлэлцэх асуудал дууссан тул хуралдаан хаасныг мэдэгдье.

